
1. შესავალი: სასწავლო კონტექსტში ხარისხის უზრუნველყოფა
 მიზნად ისახავს აკადემიური (სასწავლო) პერსონალის მიერ სწავლების, შეფასებისა და კვლევის მაღალი სტანდარტების შემუშავების და შენარჩუნების უზრუნველყოფას. ხარისხის უზრუნველყოფა მოღვაწეობის ძირითადი ინდიკატორების
 მიხედვით პერსონალის მოღვაწეობის შეფასებით, შიდა და გარე მონიტორინგით და პროცედურების გადამოწმებით ხდება. მონიტორინგსა და გადამოწმების პროცედურებში შედის როგორც სწავლების და სასწავლო კურსების სტუდენტების მიერ, წყვილების მეთოდით და დამოუკიდებლად წარმოებული შეფასება, ისე სამეცნიერო-კვლევითი პროექტებისა და პუბლიკაციების წყვილების მეთოდით გადამოწმება. გარდა ამისა, გარე ორგანიზაციები პერიოდულად დამოუკიდებლად ამოწმებენ კათედრებსა და მათ პროგრამებს. სასწავლო დაწესებულებებისთვის ხარისხის უზრუნველყოფის მნიშვნელოვნება აღიარებულია ახლახანს გამოქვეყნებულ საქართველოს კანონში უმაღლესი განათლების შესახებ, რომელიც გამჭვირვალობისა და საჯაროობის, ეთიკის კოდექსის დამკვიდრების, პროფესიული თანამდებობების დაკავების სტანდარტების, დისერტაციების ექსტერნალური დაცვის, ინტერნაციონალური თანამშრომლობისა და ა.შ. მიზნით უნივერსიტეტისა და კათედრების დონეზე ხარისხის უზრუნველყოფის სამსახურის
 შექმნის საფუძველს ქმნის.
აკადემიური (სასწავლო) პერსონალის მიერ სწავლების, შეფასებისა და სამეცნიერო კვლევის მაღალი სტანდარტების დამკვიდრებისა და შენარჩუნებისთვის უნივერსიტეტი მოვალეა, უზრუნველყოს აუცილებელი რესურსები (მაგალითად, ინტერნეტით სარგებლობის პირობები, ბიბლიოთეკა, კვლევის და სწავლების ტექნოლოგია და ტექნიკური უზრუნველყოფა) და დახელოვნების შესაძლებლობები (მაგალითად,  სწავლებისა და კვლევის რესურსებისა და ტექნოლოგიების გამოყენების სწავლება, სწავლების თანამედროვე მეთოდების, გრანტის პროგრამების შედგენის სწავლება და კვლევის წარმოებაში გაწაფვაში დახმარება). გარდა ამისა, სწავლებისა და სამეცნიერო-კვლევითი მოღვაწეობის ხარისხის ამაღლების უზრუნველყოფის საშუალებების სახით უნდა არსებობდეს უნარ-ჩვევების გაუმჯობესებისა და კვალიფიკაციის ამაღლების მასტიმულირებელი (წახალისებებისა და ჯილდოების) და სამეცნიერო კვლევებსა და პუბლიკაციებში დახმარების სისტემა. ეს საკითხები, ასევე, მოცემულია საქართველოს კანონში უმაღლესი განათლების შესახებ, სწავლების თანამედროვე მეთოდების, სწავლის ხელმისაწვდომობისა და კვლევის დაფინანსების შესავლის სახით.

კათედრების დონეზე ხარისხის უზრუნველყოფის ყურადღების უპირველეს და უშუალო საგანს წარმოადგენს სასწავლო პროგრამების მნიშვნელოვნება და თანმიმდევრულობა; სტუდენტებისთვის ძირითადი და სხვებისთვის გადაცემადი ბაზისური ცოდნისა და უნარ-ჩვევების ჩამოყალიბებაში ცალკეული სასწავლო კურსების წვლილი და ის, თუ რამდენად ავსებს პერსონალის მიერ წარმოებული კვლევა სტუდენტის, კურსდამთავრებულის და მაგისტრანტის დონეებზე სწავლებას. მეორე, ის აყალიბებს თითოეული აკადემიური თანამშრომლის სამეცნიერო-კვლევითი მოღვაწეობის შეფასების საფუძველს და მონაწილეობს ცოდნის ხარისხის ამაღლების პროცესში კვლევებსა და პუბლიკაციებში პერსონალის ჩართვისა და სტუდენტების კვლევით პროექტებზე მათი სუპერვიზირების გზით.

2. მოღვაწეობის ძირითადი ინდიკატორები: მოღვაწეობის ძირითადი ინდიკატორების ამოცანაა (ხარისხის უზრუნველყოფის, წახალისება/სტიმულირების და ჯილდოების მინიჭების მიზნით) აკადემიური პერსონალის თითოეული წარმომადგენლის სასწავლო და სამეცნიერო-კვლევითი მოღვაწეობის გარკვეული სახის რაოდენობრივი მონაცემების შექმნა. თუ უნივერსიტეტს თავისი აკადემიური პერსონალის დამატებითი საქმიანობის, როგორიცაა ადმინისტრაციული და საზოგადოებრივი მომსახურება (მაგალითად, წარმოებაში, მთავრობაში ან საზოგადოებრივ ორგანიზაციებში საქმიანობა) შესახებაც სურს საქმის კურსში ყოფნა, ეს, ასევე, ჩართული უნდა იყოს მოღვაწეობის ძირითად ინდიკატორთა ჩამონათვალში. კათედრის შეფასებისას პერსონალის მოღვაწეობის ძირითადი ინდიკატორები შეიძლება შეგროვდეს და მიენიჭოს მათ მნიშვნელობა ან წონა სხვადასხვა კათედრების მონაცემთა შედარების მიზნით; თუმცა, სასწავლო დისციპლინების, მათი პრაქტიკული გამოყენებისა და შესაძლებლობების განსხვავებული ბუნებიდან გამომდინარე, მნიშვნელოვან სიფრთხილეს საჭიროებს ასეთი ღონისძიებებით მოპოვებული მონაცემების ინტერპრეტაცია.

სასწავლო მოღვაწეობის შეფასების შემთხვევაში წყვილების მეთოდით და სტუდენტების შეფასება და სტუდენტის მიღების, შენარჩუნებისა და სასწავლო კურსის დასრულების მონაცემების ანალიზი ძირითად ინფორმაციას იძლევა მოღვაწეობის ძირითადი ინდიკატორებისთვის. ამას ემატება წყვილების მეთოდით მიღებული და გარე შემმოწმებელთა შეფასებები (საკურსო ნამუშევარი, ლაბორატორიული სამუშაო და გამოცდები).

სამეცნიერო-კვლევითი მოღვაწეობის შეფასება, ჩვეულებისამებრ, ეხება კვლევის გრანტების მოპოვებას და მათ წარმატებით განხორციელებას, კვლევების გავრცელებასა და გამოქვეყნებას, სტუდენტთა და მაგისტრანტთა პროექტების წარმატებულ სუპერვიზირებას.

მოღვაწეობის ძირითადი ინდიკატორების შესახებ უფრო დეტალურად შემდეგ ქვეთავებში ვისაუბრებთ.

3. ხარისხის უზრუნველყოფის შიდა შემოწმების დასაბუთება: თვითშეფასება უნივერსიტეტის ფარგლებში აკადემიური დამოუკიდებლობის, თვითრეგულაციის და სწავლებისა და სწავლის მაღალი სტანდარტების შენარჩუნებაზე ინდივიდუალური პასუხისმგებლობის გრძნობას ინარჩუნებს. აკადემიური პერსონალი უნდა გრძნობდეს, რომ ხარისხის უზრუნველყოფა მიზანი მათი საუკეთესო მისწრაფებების, სურვილების მხარდაჭერა და განმტკიცებაა. სწორედ ხარისხის დაზღვევისთვის საჭირო შეფასებების მისაღებად არის უნივერსიტეტისთვის აუცილებელი რესურსებისა და სასწავლო შესაძლებლობების უზრუნველყოფა. აკადემიურ პერსონალს უნდა მოეწოდოს და მხარი დაეჭიროს, რომ ჩაერთონ ამ სერვისებში, არსებული უნარ-ჩვევების განვითარებისთვის და გაფართოებისთვის, ან მათი უნარ-ჩვევების დეფიციტური მხარეების კორეგირებისთვის და ამგავრად გაიუმჯობესონ სასწავლო და კვლევითი მოღვაწეობის შედეგები.
4. სწავლების და პროგრამების მიწოდების შიდა შემოწმების მეთოდები: აქ შედის სასწავლო მოღვაწეობის წყვილების მეთოდით გადამოწმება, სასწავლო მოღვაწეობის სტუდენტის მიერ შეფასება, სტუდენტის შეფასებების შიდა შემოწმება
; ასევე, კათედრის ხარისხის უზრუნველყოფის სამსახურის მიერ იმის გარანტირება, რომ სასწავლო კურსების აღწერა, კურსების მასალები და სახელმძღვანელოები, მარკირების (ნიშნების დაწერის) სტანდარტები, შეფასების მეთოდები და შეფასების სიხშირე შეესაბამებოდეს უნივერსიტეტის ხარისხის უზრუნველყოფის სამსახურის მოთხოვნებს.
სწავლების გადამოწმება წყვილების მეთოდით: აქ შედის ლექტორზე უშუალო დაკვირვება საკლასო ოთახში მეცადინეობისას და დაკვირვების შემდეგ უკუკავშირის მიწოდება. აკადემიური პერსონალის თითოეულ წევრს, მიუხედავად რანგისა, კათედრის ხარისხის უზრუნველყოფის სამსახური, სულ მცირე, წელიწადში ერთხელ უნდა უნიშნავდეს თავის სწავლების გადამმოწმებელს. რესპექტაბელური, მაღალ-კვალიფიცირებული და დახელოვნებული კოლეგისთვის (ჩვეულებრივ, კათედრის ხარისხის უზრუნველყოფის სამსახურის სიიდან) ჩვეული პროცედურაა სწავლების პროცესზე დასაკვირვებლად მიწვევა. დამკვირვებელი და მასწავლებელი წინასწარ ხვდებიან ერთმანეთს და ათანხმებენ დაკვირვების დროსა და ადგილს და შემდგომი უკუკავშირის სესიას, სადაც განიხილება პროცედურა და გამოიყოფა ნებისმიერი საკითხი, რომელზეც მასწავლებელს სურს კონკრეტული უკუკავშირის მიღება ან ცაკლეული კომენტარის მოსმენა. მეცადინეობის დაწყებამდე სტუდენტებს აცნობებენ, რომ ესწრებათ დამკვირვებელი, რომლის ფუნქციაა სწავლების პროცესზე (და არა სტუდენტებზე) დაკვირვება. მეცადინეობის განმავლობაში დამკვირვებელი სტანდარტული ფორმით (რომელიც ამ მიზნით სპეციალურად არის შემუშავებული) აკეთებს აღნიშვნებს და აწარმოებს ჩანაწერებს. შემდეგ შეხვედრაზე დამკვირვებელი და მასწავლებელი განიხილავენ დაკვირვებებსა და კომენტარებს. დამკვირვებელი აღწერს ნანახის დადებით მხარეებს, სწავლების იმ ასპექტებს, რომლებიც ყურადღებას საჭიროებს და გამოთქვამს მოსაზრებებს, თუ როგორ შეიძლება გაუმჯობესება, იქნება ეს უშუალოდ მათზე ყურადღების გამახვილება თუ, საჭიროების შემთხვევაში, უნივერსიტეტში ხელმისაწვდომი დამატებითი ტრენინ-პროგრამები. ამ განხილვის ჩანაწერებს და დასკვნებს ორივე _ დამკვირვებელი და მასწავლებელი _ აწერს ხელს და მისი ასლი, დაკვირვების ფორმის ასლთან ერთად, ეგზავნება მასწავლებელს, კათედრის ხარისხის უზრუნველყოფის სამსახურსა და უნივერსიტეტის ხარისხის უზრუნველყოფის სამსახურს. დამატებითი ტრენინგის საჭიროების შემთხვევაში ამ დოკუმენტებს თან ერთვის ამ ტრენინგის წარმატებით გავლის საბუთი, რომელსაც (პროგრამის დასრულების შემდეგ) გასცემს კათედრის ხარისხის უზრუნველყოფის სამსახური და ასლი ეგზავნება უნივერსიტეტის ხარისხის უზრუნველყოფის სამსახურს.

სწავლების წყვილების მეთოდით გადამოწმების ფორმა, ჩვეულებრივ, მოიცავს შემდეგ დებულებებს და შეიძლება მოიცავდეს შეფასების სკალას (მაგალითად, სკალას 1-დან 5-ის ჩათვლით, სადაც 1 შეესაბამება შეფასებას “არაფერი”, 3 _ “ნაწილობრივ” და 5 _ “ძალზე ეფექტიანი”):

1) მასწავლებელი წარადგენს ლექციის თემას და გამოყოფს ლექციის დასასწავლ პუნქტებს.

2) მასწავლებელი ინფორმაციას გასაგებად და სათანადო ლოგიკური თანმიმდევრობით გადმოსცემს.

3) მასწავლებელი საჭიროების შემთხვევაში განმარტავს ტერმინებს, ნათქვამის უკეთ გასაგებად მოაქვს შესატყვისი მაგალითები, ინფორმაციის გადმოსაცემად იყენებს სწავლების რამდენიმე მეთოდს (მაგალითად, დიაგრამებს, როლების გათამაშებას, მოსაზრებების ურთიერთგაზიარებას, სტუდენტებს წახალისებას, ინფორმაციის გაზიარებასა და მაგალითების დასახელებაში მონაწილეობის მისაღებად).

4) ლექციის შინაარსის და გამოთქმული თეორიებისა და მოსაზრებების დასასაბუთებლად მასწავლებელი ასახელებს ინფორმაციის კონკრეტულ წყაროებს (მაგალითად, მკვლევარების სტატიებს ან წიგნებს).

5) მასწავლებელი ლაპარაკობს მკაფიოდ, გასაგები ხმით და ზომიერი ტემპით.

6) მასწავლებელი სათანადოდ იყენებს საკლასო ოთახში არსებულ სასწავლო საშუალებებს. ეფექტურად იყენებს ჩვეულებრივ ან მარკერის დაფას, პროექტორს, PowerPoint-ს.

7) ლექციის განმავლობაში და/ან მისი დასრულების შემდეგ მასწავლებელი სტუდენტებს კითხვების დასმის შესაძლებლობას აძლევს.

8) მასწავლებელი დადებითად ურთიერთქმედებს სტუდენტებთან, სწორად და გულწრფელად პასუხობს დასმულ შეკითხვებს (მაგალითად, თუ მას არ შეუძლია კითხვაზე პირდაპირ პასუხის გაცემა, სთავაზობს სტუდენტს, რომ მან თავად მიაგნოს სწორ პასუხს). იყენებს ჩუმი ან მოუსვენარი სტუდენტების სწავლის პროცესში ჩართვის უნარ-ჩვევებს.

9) მასწავლებელი მეცადინეობას ძირითადი მომენტების შეჯამებით და დამატებითი საკითხავის დასახელებით ასრულებს; ასევე, ურჩევს სტუდენტებს, რომ ისწავლონ ინფორმაციის დასახელებული დამატებითი წყაროებიდან, როგორიცაა სახელმძღვანელოები, სამეცნიერო კვლევების სტატიები, ინტერნეტი და ა.შ.

ფორმის ზედა მხარეს გამოყოფილია ადგილი დაკვირვების თარიღისა და დროის, კურსის დასახელებისა და ნომრის, მასწავლებელისა და დამკვირვებლის სახელების დასაფიქსირებლად. ფორმაში, ასევე, გამოყოფილია ადგილი, სადაც დამკვირვებელი წერს კომენტარებს სწავლების ნანახი პროცესის დადებითი მხარეების და იმ ასპექტების შესახებ, რომელიც ყურადღებას ან დამატებით ტრენინგს საჭიროებს. (შენიშვნა: ზემოთ მოცემული ჩამონათვალი პირობითია. მასში შეიძლება სხვა დებულებებიც შედიოდეს. ცხადია, სასწავლო კურსებისთვის, რომლებიც პრაქტიკულ სავარჯიშოებს ან უნარების შემუშავებას მოიცავს, განსხვავებული დებულებები იქნება საჭირო)

წყვილების მეთოდით შეფასების მიზანი, პირველ რიგში, იმის გარანტირებაა, რომ მასწავლებლები კარგად წარმოაჩენენ საკუთარ თავს და გამოავლენენ სწავლების ეფექტიან უნარ-ჩვევებს. ამ ტიპის შეფასებას წვლილი შეაქვს სწავლების ხარისხის დაზღვევის შეფასებებში, მაგრამ, როგორც წესი, არ გულისხმობს მოღვაწეობის ძირითადი ინდიკატორების თვალსაზრისით ქულების დაგროვებას.

სწავლების შეფასება სტუდენტების მიერ: სტუდენტები, როგორც სწავლების პროგრამების მომხმარებლები, საჭიროებენ კათედრისთვის და უნივერსიტეტისთვის უკუკავშირის უზრუნველყოფას მათ მიმართ განხორციელებული სწავლების ხარისხის თაობაზე. სტუდენტის შეფასებები აკადემიური პერსონალის მდგრადობის, თანმიმდევრულობისა და კომპეტენტურობის შესახებ ინფორმაციის უმთავრესი წყაროა, ვინაიდან მასწავლებელი რეგულარულად წარდგება მათ წინაშე. როდესაც ერთი სასწავლო კურსის სწავლებაზე ერთზე მეტი მასწავლებელია პასუხისმგებელი, სტუდენტები აფასებენ თითოეულ მათგანს.

სტუდენტის შეფასებას სხვადასხვაგვარი ფორმა შეიძლება ჰქონდეს. ამიტომ აუცილებელია სტუდენტის უკუკავშირის ამ განსხვავებული ტიპების დამუშავების პროცესის უზრუნველყოფა.

პირველი. სტუდენტებს უნდა ჰქონდეთ დეტალური ინფორმაცია იმის შესახებ, თუ როგორ გამოთქვან პრეტენზიები სწავლების პროცესსა და/ან მიღებულ შეფასებასთან დაკავშირებით. სტუდენტებს ხშირად ეშინიათ საჩივრის შეტანის, რამაც შეიძლება იმოქმედოს მათ ნიშნებზე და ასე ასრულებენ კურსს. კათედრებს და ზოგადად უნივერსიტეტს შეუძლია რეალური საჩივრის ან პრობლემების მქონე სტუდენტების სათანადოდ დაცვა, რადგანაც თუ ეს არ გაკეთდება, ხარისხის დაზღვევის პროცესში ხარვეზები იჩენს თავს. მაგალითად, მომჩივანთა ანონიმურობა შეიძლება დაცული იქნას იმით, რომ თითოეულ კურსზე სტუდენტებმა აირჩიონ ერთი ან მეტი წარმომადგენელი, რომელიც ნებისმიერ საჩივარს ანონიმურად წარადგენს. ჩვეულებრივ, სტუდენტებისთვის განკუთვნილ კათედრის სახელმძღვანელოში მოცემული უნდა იყოს საჩივრის შეტანის პროცედურის აღწერა. აქ, ჩვეულებრივ, იგულისხმება სტუდენტებისთვის (ან მათი წარმომადგენლებისთვის) რეკომენდაციის მიცემა, რომ უკმაყოფილების შემთხვევაში თავდაპირველად თავად მასწავლებელს მიმართონ. თუ პრეტენზიის ეს ფორმა წარუმატებელი აღმოჩნდება, სტუდენტებს უნდა მიეთითოთ, რომ შემდეგ საკითხი კათედრის ხარისხის უზრუნველყოფის სამსახურის წევრების (მათი სახელები სტუდენტის სახელმძღვანელოში უნდა იყოს მოცემული) ყურადღების არეალში მოხვდეს. კათედრის ხარისხის უზრუნველყოფის სამსახურს უნდა ჰქონდეს სტუდენტის პრეტენზიის შესწავლისა და მითითების, ასევე, სტუდენტისთვის, კათედრის გამგისათვის და უნივერსიტეტის ხარისხის უზრუნველყოფის სამსახურისთვის შედეგების შესახებ ანგარიშის წარდგენის გამჭვირვალე პროცედურები. კათედრის ხარისხის უზრუნველყოფის სამსახურსა და უნივერსიტეტის ხარისხის უზრუნველყოფის სამსახურს უნდა ჰქონდეთ იმ პერსონალის გამოვლენისა და მათთან მოპყრობის პროცედურები, რომლებიც მათი ქცევის, მათ მიერ განხორციელებული სწავლების ან დაწერილი ნიშნების გამო ხშირად ან მუდმივად არიან პრეტენზიის ობიექტები.

მეორე. “სტუდენტებს ფეხითაც კი შეუძლიათ ხმის მიცემა”
. რომელიმე კონკრეტულ კურსზე გამორჩეული სტუდენტის მიერ სწავლის მიტოვების ფაქტი ან ლექციებზე მწირი დასწრება შეიძლება სწავლებასთან ან შეფასებასთან დაკავშირებული პრობლემების მაჩვენებლი იყოს. ზოგჯერ ხდება, რომ ზოგიერთი სტუდენტი ვერ ერგება სწავლის მოცემულ პროგრამას და უბრალოდ თავს ანებებს სწავლას, მაგრამ ერთ კონკრეტულ კურსზე დასწრების მნიშვნელოვნად გაუარესების მტკიცებულებების არსებობისას, როდესაც იგივე სტუდენტები არ აცდენენ სხვა მეცადინეობებს, შეიძლება სწავლებასთან დაკავშირებული პრობლემების საკითხი დადგეს, რაც შესწავლასა და მითითებას საჭიროებს.

მესამე. სტუდენტები რეგულარულად უნდა აფასებდნენ სასწავლო კურსებს კურსის შეფასების სტუდენტის კითხვარით, რომელსაც ისინი ანონიმურად ავსებენ. ანონიმურობის დაცვის მიზნით აუდიტორიებში ფორმები უნდა მიჰქონდეს და შემდეგ ანალიზისთვის აგროვებდეს კათედრის ხარისხის უზრუნველყოფის სამსახურის წარმომადგენელი ან უნივერსიტეტის ხარისხის უზრუნველყოფის სამსახური. აქ შედის კურსის სწავლებასთან დაკავშირებული დებულებების შეფასება (მაგალითად, სკალაზე 1-დან 5-ის ჩათვლით: 1 _ სრულიად არადამაკმაყოფილებელი, 3 _ დამაკმაყოფილებელი, 5 _ ძალზე დამაკმაყოფილებელი). მაგალითად, შეიძლება შეფასდეს შემდეგი ასპექტები:

1) კურსის აღწერასა და კურსის მოწოდებულ შინაარსს შორის თანხვედრა;

2) სახელმძღვანელოების, ცნობარების, სალექციო ჩანაწერებისა და კურსის სხვა მასალების ხელმისაწვდომობა.

3) სახელმძღვანელოს (-ების) შესატყვისობა ლექციების შინაარსთან.

4) რამდენად იძლევა მასწავლებელი ახალ, თანამედროვე ცოდნას.

5) რამდენად ახდენს მასწავლებელი იმ მკვლევარებისა და თეორეტიკოსების ნაშრომების ციტირებას, საიდანაც აღებული აქვს სასწავლო მასალა.

6) რამდენად ორგანიზებულად, ლოგიკურად და ამომწურავად არის წარმოდგენილი მიწოდებული ინფორმაცია.

7) რამდენად ოსტატურად იყენებს მასწავლებელი დამხმარე სასწავლო საშუალებებს (მაგალითად, დაფას, პროექტორს, PowerPoint-ს) ინფორმაციის მისაწოდებლად.

8) რამდენად შეუძლია მასწავლებელს მაგალითების მოტანა, ტერმინების განმარტება, კონცეფციების და თეორიების ახსნა, სტუდენტებისთვის კურსის შინაარსის გაგებაში დახმარების გაწევა.

9) მასწავლებლის ხმის სმენადობა/გარჩევადობა და ინფორმაციის მიწოდების ტემპი.

10) რამდენად უკავშირებს მასწავლებელი მოცემული კურსის შინაარსს უფრო ფართო დისციპლინას და შესასწავლ სფეროში პრაქტიკულ გამოყენებებს.

11) რამდენად იოლად შეუძლია სტუდენტს მისთვის საინტერესო კითხვებზე პასუხების მისაღებად ან სხვა საჭიროებებით მასწავლებელთან მისვლა მეცადინეობებზე და მის ოფისში.

12) კურსის შეფასებებისა და გამოცდების განრიგი, სიხშირე და სამართლიანობა.

13) ნამუშავრების მარკირებისა და სტუდენტებისთვის დაბრუნების სისწრაფე. 

14) სტუდენტების ნამუშევრებზე უკუკავშირის ადეკვატურობა და სარგებლიანობა.

15) სტუდენტის ზოგადი დაკმაყოფილება კურსით.

16) სტუდენტების წერილობითი კომენტარები იმის შესახებ, თუ რა მოეწონათ კურსში და მისი სწავლების პროცესში ყველაზე მეტად.

ცხადია, რომ ვერც ერთი მასწავლებელი ვერ მოეწონება ყველა სტუდენტს და რომ სტუდენტებმა ზოგჯერ ბოლომდე არც კი იციან, რა მოიაზრება კურსის სწავლებაში. ამიტომ ხარისხის დაზღვევისთვის აუცილებელია, რომ გაანალიზდეს კურსის შეფასების სტუდენტის კითხვარის მონაცემები და შედეგები სერიოზულად მიიღონ მასწავლებლებმა, კათედრებმა და უნივერსიტეტმა. გამოთვლებისათვის სწავლება ფასდება მოღვაწეობის ძირითადი ინდიკატორებით. 5 ქულიანი (1-5) შეფასების სკალის გამოიყენებისას ზოგადად მოელიან, რომ მასწავლებლები მთლიანობაში მიიღებენ, სულ მცირე, საშუალოდ 2,5 ქულას თითოეულ კურსში, რომელსაც ასწავლიან, რაც დამაკმაყოფილებლად ითვლება. მასწავლებლები, რომელთა საშუალო მაჩვენებელი 4 და 5 ქულას შორის არის მოთავსებული, გამორჩეულად, შესანიშნავად ითვლება, ხოლო მათ, ვისი მაჩვენებელი 2,5 ქულაზე ნაკლებია, იგულისხმება, რომ დახმარება, განმეორებითი ტრენინგი ან იმ კურსების გადახედვა სჭირდებათ, რომელშიც დაბალი ქულები მიიღეს.

მოღვაწეობის ძირითადი ინდიკატორების სტუდენტის შეფასების ქულები შემდეგნაირად გამოიყენება: თუ ჩვეულებრივი აკადემიური სწავლების მოთხოვნაა მინიმუმ 5 კურსი წელიწადში ასოცირებულ პროფესორთან და პროფესორთან (სულ მცირე, 3xსტუდენტებთან და 2xმაგისტრანტებთან), მოღვაწეობის ძირითადი ინდიკატორის ქულებმა შეიძლება გავლილი კურსების საშუალო არითმეტიკულის სახე მიიღოს (გამოითვალოს ყველა ნასწავლი კურსის საშუალო არითმეტიკული) და შემდეგნაირად განაწილდეს: სტუდენტის შეფასებით მიღებული საშულო ქულა 1-1.9=1 მოღვაწეობის ძირითადი ინდიკატორის ქულას; 2.0-2.4=3 მოღვაწეობის ძირითადი ინდიკატორის ქულას; 2.5-2.9=5 მოღვაწეობის ძირითადი ინდიკატორის ქულას; 3.0-3.4=6 მოღვაწეობის ძირითადი ინდიკატორის ქულას; 3.5-3.9=7 მოღვაწეობის ძირითადი ინდიკატორის ქულას; 4.0-4.4=9 მოღვაწეობის ძირითადი ინდიკატორის ქულას და 4.5-5.0=10 მოღვაწეობის ძირითადი ინდიკატორის ქულას. დამაკმაყოფილებელი მასწავლებლის სტატუსის მისაღებად საჭიროა მინიმუმ საშუალო 2.5 ქულა ანუ მოღვაწეობის ძირითადი ინდიკატორის 5 ქულა.

კურსის შეფასების მონაცემების გაანალიზების შემდეგ ისინი კათედრის ხარისხის უზრუნველყოფის სამსახურის წარმომადგენელმა მასწავლებელთან და სტუდენტებთან უნდა განიხილოს. მასწავლებელიც და სტუდენტებიც ინფორმირებულნი უნდა იყვნენ ნებისმიერი ღონისძიების შესახებ, რომელიც განხორციელდა ან იგეგმება კათედრის ხარისხის უზრუნველყოფის სამსახურის მიერ, რათა დარწმუნდნენ, რომ მასწავლებელმა გაიარა გადამზადების ან კვალიფიკაციის ამაღლების ყველა აუცილებელი პროგრამა, რომელიც რეკომენდებული იყო ანალიზის შედეგად. გადამზადებისას მასწავლებლის სისტემატური წარუმატებლობის ან აქედან გამორჩენის (სარგებლის მიღების) დემონსტრირების შემთხვევაში დადგება საკითხი მის მიერ დაკავებული თანამდებობის დატოვების შესახებ. 

ხარისხის დაზღვევის მიზნებისთვის, სწავლებასთან დაკავშირებული მოღვაწეობის ძირითადი ინდიკატორების ანალიზი ნათელ წარმოდგენას ქმნის სწავლების ხარისხზე, შეფასებასა და პროგრამის მიწოდებაზე. შესაძლებელია კათედრისა და ფაკულტეტის მოღვაწეობის ძირითადი ინდიკატორების საშუალო მაჩვენებლის დათვლა და შეფასება, რაც დახმარებას გაუწევს ზოგადად მოღვაწეობის და სწავლების ხარისხის განსაზღვრას. დაქვემდებარებული კათედრებისა და ფაკულტეტების აკადემიური (სასწავლო) გადამოწმება შეიძლება განახორციელოს უნივერსიტეტის ხარისხის უზრუნველყოფის სამსახურმა იმ ინდივიდების ან დისციპლინების გამოსავლენად, რომელნიც მაკორეგირებელ ჩარევას საჭიროებენ.

უნვერსიტეტი სტუდენტებს კათედრისთვის საუკეთესო მასწავლებლების დასახელების შესაძლებლობას აძლევს, აფრთხილებს ორივეს _ სტუდენტებს და პერსონალს, რომ ელოდონ სწავლების მაღალ სტანდარტებს და იძლევა წახალისებასა და პრემიას/ჯილდოს მაღალ სტანდარტებთან შესაბამისობის შემთხვევაში.

სტუდენტის სტატისტიკის ანალიზი: კათედრის მონაცემები სტუდენტების მიღების, შენარჩუნების, კურსების გავლის და კვალიფიცირებულობის შესახებ, ასევე, შეიძლება გამოყენებულ იქნას ცალკეული სასწავლო მეცადინეობებისა და კათედრის, როგორც ერთი მთლიანის, სწავლების შედეგების ხარისხიანობის ტერმინებით შესაფასებლად. მიღებული სტუდენტებისა და კურსის ან სწავლის პროგრამის დასრულებამდე შენარჩუნებული სტუდენტების რაოდენობების ურთიერთშედარება შენარჩუნების პროცენტული მაჩვენებლის შესახებ იძლევა მონაცემებს; შენარჩუნებულ სტუდენტთა რაოდენობისა და იმ სტუდენტთა რაოდენობის შედარება კი, რომელთაც რეალურად გაიარეს სწავლის კურსი ან პროგრამა _ დასრულების პროცენტული მაჩვენებლის შესახებ.

ცნობილია, რომ უნივერსიტეტები იზიდავენ სტუდენტებს, რომლებიც, ძირითადად, საშუალოზე მაღალი ინტელექტით გამოირჩევიან, ავლენენ აკადემიური სწავლის უნარს და სწავლისთვის არიან მოტივირებულნი. ამიტომ შენარჩუნების და დასრულების დაბალი პროცენტული მაჩვენებელი (ანუ 75%-ზე დაბალი) სვამს საკითხს სწავლების ხარისხის, კურსების ადეკვატურობის და შეფასების სამართლიანობის შესახებ. ასევე, დასრულების ძალზე მაღალი პროცენტული მაჩვენებელი (ანუ 90%-ზე მაღალი) სვამს საკითხს კურსების და/ან შეფასების სტანდარტების დაბალი აკადემიური დონის შესახებ. ხარისხის დაზღვევის მიზნით, შენარჩუნებისა და დასრულების შესახებ მონაცემები შესწავლას საჭიროებს. თუ პრობლემა კურსის სწავლებას ან შინაარსს უკავშირდება, სტუდენტის უკმაყოფილების დამადასტურებელი მტკიცებულებების მოძიება კურსის შეფასების სტუდენტის კითხვარებში შეიძლება. თუ კურსის შეფასებები ძალზე გამარტივებულია ან თუ ნიშნები მომატებულია არამკაცრი (სულგრძელი) გასწორების შედეგად, სტუდენტებმა შეიძლება არ გამოთქვან პრეტენზიები შეფასებასთან დაკავშირებით და დასრულების კოეფიციენტი ძალზე მაღალი აღმოჩნდეს, რაც ხარისხის დაზღვევის პრობლემების არსებობაზე მიუთითებს; ამას კი გამოკვლევა და შესწავლა სჭირდება.

რა თქმა უნდა, შენარჩუნებისა და დასრულების მონაცემები ყოველთვის არ მიუთითებს პრობლემაზე. ყოველთვის შესაძლებელია, რომ გარკვეულ კურსებზე შენარჩუნებისა და დასრულების მაღალი ან დაბალი კოეფიციენტის კარგი აკადემიური გამართლება არსებობდეს. მაგალითად, ზოგიერთ კარგ მასწავლებელს ხელეწიფება თავისი სტუდენტების საუკეთესო მდგომარეობამდე მიყვანა. მაგისტრანტებისა და სტუდენტების დონეზე დასრულების მაღალი პროცენტი ნორმა იქნება, თუ სტუდენტები თავიანთი შესაძლებლობების მაქსიმუმს გამოავლენენ. ასევე, ზოგიერთი მნიშვნელოვანი და სავალდებულო კურსი, როგორიცაა სტატისტიკა, შეიძლება არ უყვარდეთ სტუდენტებს, რადგანაც მათ ყოველთვის არ სურთ ისეთი საგნების სწავლა, სადაც მათემატიკაა ჩართული. ასეთ შემთხვევაში შენარჩუნებისა და დასრულების დაბალი პროცენტი შეიძლება სწავლების ხარისხზე ან სტუდენტის მოტივაციის დონეზე აისახოს, კონკრეტულად რომელზე, ამის თქმა მხოლოდ გამოკვლევის შემდეგ არის შესაძლებელი.

კურსის შეფასებებისა და გამოცდების შიდა შეფასება (მოდერაცია): შეფასებების მოდერაცია ხარისხის დაზღვევის გახმოვანებული პრაქტიკაა, რომელიც გამოიყენება საკურსო ნამუშევრების შეფასებებისა და ფორმალური გამოცდების მიმართ. ჩვეულებრივ, მასწავლებელი შემთხვევით არჩევს წარჩინებული, საშულო და დაბალი მოსწრების სტუდენტების 3-4 მარკირებულ საკურსო ნამუშევარს და იწვევს კოლეგას მარკირებისა და სტუდენტებისთვის მიწოდებული უკუკავშირის კომენტარების გადასამოწმებლად. ეს კოლეგა ავსებს შეფასების ფორმას, სადაც წერს კომენტარებს დასმული კითხვებისა და თემების სამართლიაობის, კურსთან შესაბამისობის, მარკირებისა და სტუდენტისთვის მიწოდებული უკუკავშირის ხარისხის შესახებ. იგი მიუთითებს, თუ რამდენად თანხვდება ერთმანეთს დაწერილი ნიშანი და მასწავლებლის კომენტარები. ხელმოწერილი ფორმა წარედგინება კათედრის ხარისხის უზრუნველყოფის სამსახურს, რომელიც სწავლობს იმ შეუსაბამობებს ან სხვა საყურადღებო მომენტებს, რომელიც შეფასებაშია აღწერილი. პრინციპში იგივე პროცედურა ხორციელდება ფორმალური გამოცდების შეფასების შემთხვევაშიც.

წყვილებში შეფასებისა და სწავლების ხარისხის სტუდენტის შეფასებების ურთიერთშეუსაბამობის შემთხვევაში, აუცილებლად უნდა მოხდეს ამ საკითხის გამოკვლევა: გამოიკითხონ სტუდენტები, გაანალიზდეს შენარჩუნებისა და დასრულების მონაცემები და თავიდან შეფასდეს სწავლების ხარისხი (ფასდება სხვა კურსებიც, რომელსაც ასწავლის მოცემული პედაგოგი) კათედრის ხარისხის უზრუნველყოფის სამსახურის ან უნივერსიტეტის ხარისხის უზრუნველყოფის სამსახურის მიერ.

კურსის შეფასებებისა და გამოცდების გარე შეფასება (მოდერაცია): გამჭვირვალობის და ხარისხის დაზღვევის სტანდარტების შესანარჩუნებლად სასურველია, რომ კურსის შეფასებებისა და გამოცდების ყოველწლიური გარე შეფასება ჩართულ იქნას ხარისხის დაზღვევის პროცესში. ეს, ჩვეულებრივ, გულისხმობს შემდეგს: სხვა უნივერსიტეტის აკადემიური მაღალი რანგის წევრებს, რომლებიც ასწავლიან მოცემულ დისციპლინას, იწვევენ სტუდენტის საკურსო ნაშრომის და საგამოცდო ნამუშევრის გადასამოწმებლად, რათა დარწმუნებულნი იყვნენ, რომ შეფასება საკმარისად მკაცრი, სათანადო და სამართლიანია; რომ მარკირება აკმაყოფილებს არსებულ სტანდატრებს და რომ გამსვლელი პროცენტი მისაღებია.

თუ გარე შემფასებელს უჩნდება კითხვები სწავლების ან შეფასების ხარისხის შესახებ, ეს უნივერსიტეტის ხარისხის უზრუნველყოფის სამსახურმა უნდა განიხილოს ანუ უნდა გადაიხედოს სწავლების წყვილებში და სტუდენტის შეფასებები და შენარჩუნებისა და დასრულების მონაცემები. აღსანიშნავია, რომ დამოუკიდებელი შემფასებლის მიერ მოწოდებული უკუკავშირი დარდება მოღვაწეობის სხვა მონაცემებს, რადგანაც გარე შეფასების მიზანი უნივერსიტეტის გარედან კრიტიკული აზრის მოსმენაა.

5. სამეცნიერო კვლევისა და კვლევის სუპერვიზიის შეფასება: კვლევაში აქტიური მონაწილეობა და კვლევის შედეგების გამოქვეყნება უნივერსიტეტის აკადემიური პერსონალის უპირველესი ფუნქციაა. სტუდენტებისა და მაგისტრანტების სუპერვიზია სამეცნიერო კვლევითი საქმიანობის თანმხლები პროცესია. გარდა ამისა, სწავლებისას მასწავლებელი ინტენსიურად უნდა იყენებდეს საკუთარი და ამავე სფეროში მოღვაწე სხვა მკვლევარების კვლევის შედეგებს. შესაბამისად, უნივერსიტეტის ხარისხის დაზღვევის პროცესი არ ერევა აკადემიური პერსონალის კვლევით საქმიანობაში. ფაქტობრივად, ვინაიდან კვლევის შედეგების ასპექტები წყვილების მეთოდით მოწმდება და ვინაიდან არსებობს კვლევის პროდუქტულობის დათვლის (რიცხობრივი მაჩვენებლებით გამოხატვის) უამრავი საშუალება, უნივერსიტეტები ხშირად სწავლების ხარისხს უფრო ნაკლებ ყურადღებას უთმობენ, ვიდრე კვლევის პროდუქტულობას. ამის ერთ-ერთი შედეგია ნაკლები აქცენტი პერსონალის სწავლების უნარ-ჩვევების განვითარებაზე და კარგი სწავლების მნიშვნელოვნების ყურადღების მიღმა დატოვება. საბედნიეროდ, ეს ბევრგან შეამჩნიეს მსოფლიოში და ბალანსი აღადგინეს.
კვლევის პროდუქტულობის შეფასება: კვლევის პროდუქტულობასთან დაკავშირებული მოღვაწეობის ძირითადი ინდიკატორები მთელ რიგ სფეროებს შეეხება. 

პირველია მკვლევარის წარმატებულობა გრანტების ან კვლევის კონტრაქტების მოპოვებაში. უნდა ფიქსირდებოდეს მიღებული გრანტების რაოდენობა, თითოეული გრანტით მიღებული ფულის ოდენობა, ეს გრანტი შიდაა (ანუ მიღებულია უნივერსიტეტის ფარგლებში) თუ გარე (ანუ მიღებულია ფონდისგან, კომპანიისგან, სამინისტროსგან თუ საერთაშორისო ორგანიზაციისგან). მეტი წონა შეიძლება ჰქონდეს გარე გრანტების მოპოვებას, რადგანაც მათი მიღება ხშირად უფრო რთულია და მეტად კონკურენტულ გარემოში ხდება, ვიდრე უნივერსიტეტში მიღებული დაფინანსება. კრედიტი, ასევე, შეიძლება განვიხილოთ, როგორც წარმატებით დასრულებული გრანტი, თუ დადგენილ დროში ხდება მისი დაფარვა. შეიძლება გაკეთდეს ჩანაწერი კრედიტის გამცემი ორგანიზაციის მიერ, თუ რამდენად დაკმაყოფილდა ჩატარებული კვლევით.

კვლევისთვის მოპოვებული გრანტი/კონტრაქტი შემდეგნაირად აისახება მოღვაწეობის ძირითადი ინდიკატორების სახით:

1) ქულები გრანტის/კონტრაქტის წყაროსთვის: 

· თსუ-ს გრანტი კვლევისთვის _ 4 ქულა;

· გრანტი/კონტრაქტი არასაუნივერსიტეტო წყაროდან საქართველოს ფარგლებში _ 7 ქულა;

· გრანტი/კონტრაქტი საერთაშორისო ფონდისგან _ 10 ქულა.

2) ქულა კონტრაქტების რაოდენობისთვის:

· ( USD2000 _ 3 ქულა;

· USD2000-4999 _ 5 ქულა;

· USD5000-8999 _ 7 ქულა;

· USD9000-12.999 _ 8 ქულა;

· USD13.000+ _ 10 ქულა.

3) ქულები პროექტის დადგენილ დროში დამთავრებისთვის:

· კონტრაქტით დადგენილ დროში _ 10 ქულა;

· დადგენილი ვადის გასვლიდან, არა უმეტეს, 2 თვეში _ 8 ქულა;

· დადგენილი ვადის გასვლიდან, არა უმეტეს, 2-6 თვეში _ 3 ქულა;

· დადგენილი ვადის გასვლიდან 6 თვეზე მეტ ხანში _ 0 ქულა.

ცნობილია, რომ კვლევით გრანტებს ან კონტრაქტებს ხშირად მკვლევართა ჯგუფები იღებენ. ამიტომ მოღვაწეობის ძირითადი ინდიკატორის ქულები მათ შორის უნდა გადანაწილდეს პროექტში თითოეული მათგანის მიერ შეტანილი წვლილის შესაბამისად. მაგალითად, თუ პროექტი ეკუთვნის 8 კაციან ჯგუფს, მოღვაწეობის ძირითადი ინდიკატორის ქულათა 30% უნდა მიეცეს ჯგუფის ხელმძღვანელს, რომელმაც მოიპოვა გრანტი, დანარჩენი 70% კი თანაბრად გადანაწილდეს ჯგუფის დანარჩენ 7 წევრზე. მცირე ჯგუფის შემთხვევაში, რომელიც შედგება ორი წამყვანი და ერთი დამწყები მკვლევარისგან და ორი ასისტენტისგან, ქულები შეიძლება ისე გადანაწილდეს, რომ თითოეულმა წამყვანმა მკვლევარმა მიიღოს 30%, დამწყებმა _ 20% და თითოეულმა ასისტენტმა 10%.

მეორე. კვლევის შედეგების გავრცელება იმით არის მნიშვნელოვანი, რომ კვლევის კრიტიკული შეფასების საშუალებას იძლევა. მკვლევარებს სჭირდებათ წახალისება, რომ გაავრცელონ მათ მიერ ჩატარებული კვლევები. გავრცელება შეიძლება გაიზომოს და მისი ფორმის მიხედვით სხვადასხვა წონა მიენიჭოს. რადგანაც პუბლიკაცია გავრცელების ყველაზე მიღებული ფორმაა, მას ენიჭება ყველაზე მეტი წონა, განსაკუთრებით მაშინ, როდესაც ის წყვილების მეთოდით შეფასებისა და საერთაშორისო აღიარების საგანი ხდება. მოღვაწეობის ძირითადი ინდიკატორებით ხვედრითი წონის მინიჭების ქვემოთ მოცემული მაგალითები მხოლოდ მიახლოებითია, თუმცა, აღსანიშნავია, რომ აქცენტი კეთდება ყველაზე ნაკლები ღირებულების მინიჭებაზე მინიმალური მოთხოვნებისა და მინიმალურად კრიტიკული ფორმის შემთხვევაში და ყველაზე მეტი ღირებულება ენიჭება მათ, სადაც მოცემულია მაღალი სტანდარტებისადმი შესაბამისობის მოთხოვნა და კრიტიკული მომიხილვა.

1) სემინარი/WorkShop ან საზოგადოებრივი ლექცია _ 1 ქულა;

2) PhD-ს ნაშრომი _ 5 ქულა;

3) საკონფერენციო ნაშრომის (სტენდი/პოსტერი) წარდგენა:

· კათედრაზე _ 2 ქულა;

· ქვეყნის შიგნით _ 4 ქულა;

· ქვეყნის გარეთ _ 6 ქულა.

4)  საკონფერენციო ნაშრომის (მოხსენება) წარდგენა:

· კათედრაზე _ 3 ქულა;

· ქვეყნის შიგნით _ 6 ქულა;

· ქვეყნის გარეთ _ 8 ქულა.

5) კონფერენციაზე გამოსვლა (წერილობითი მოხსენება):

· ქვეყნის შიგნით _ 8-10* ქულა;

· საერთაშორისო _ 10 ქულა.

6) პუბლიკაცია (საკონფერენციო აბსტრაქტი):

· ქვეყნის შიგნით _ 3 ქულა;

· საერთაშორისო _ 6 ქულა.

7) პუბლიკაცია (კონფერენციაზე განხილული):

· ქვეყნის შიგნით _ 5-8* ქულა;

· საერთაშორისო _ 8-10 ქულა.

8) პუბლიკაცია (წიგნის მიმოხილვა):

· ქვეყნის შიგნით _ 3 ქულა;

· საერთაშორისო _ 5 ქულა.

9) პუბლიკაცია (კვლევის ანგარიში ან კონტრაქტის ანგარიში):

· წყვილში გადამოწმების გარეშე _ 3 ქულა;

· წყვილში გადამოწმებით _ 6 ქულა.

10) პუბლიკაცია (განხილვა/თეორიული ნაშრომი):

· წყვილში გადამოწმების გარეშე _ 3 ქულა;

· ქვეყნის შიგნით (წყვილში გადამოწმებით) _ 6-8* ქულა;

· საერთაშორისო (წყვილში გადამოწმებით) _ 8-10* ქულა.

11) პუბლიკაცია (სტატია კვლევის შესახებ):

· წყვილში გადამოწმების გარეშე _ 3 ქულა;

· ქვეყნის შიგნით (წყვილში გადამოწმებით) _ 7-8* ქულა;

· საერთაშორისო (წყვილში გადამოწმებით) _ 8-10* ქულა;

· ფასიანი პუბლიკაცია _ 3 ქულა.

12) პუბლიკაცია (წიგნის თავი):

· ქვეყნის შიგნით _ 4-7* ქულა;

· საერთაშორისო _ 8-10* ქულა.

13) პუბლიკაცია (წიგნი/ანთოლოგია(100 გვერდზე):

· ქვეყნის შიგნით _ 5-8* ქულა;

· საერთაშორისო _ 7-10* ქულა.

14) პუბლიკაცია (წიგნი 100 და მეტი გვერდით):

· ქვეყნის შიგნით _ 6-10* ქულა;

· საერთაშორისო _ 8-10* ქულა.

15) პუბლიკაციების ციტირების სიხშირე (საერთაშორისო პუბლიკაციებში ციტირება, ინდექსებში მითითებით):

· დაბალი (1-5 ციტირება) _ 6 ქულა;

· საშუალო (6-10 ციტირება) _ 8 ქულა;

· მაღალი (10 და მეტი ციტირება) _ 10 ქულა.

16) ეროვნული და საერთაშორისო ჯილდოები და აღიარება _ 7-10* ქულა.

* აღნიშნული ქულების რაოდენობა უნდა შეფასდეს შემდეგის საფუძველზე: (i) მკვლევარის წვლილი ავტორობაში (მაგალითად, ერთადერთი/პირველი ავტორი ან რედაქტორი; თანაავტორი ან რედაქტორი და ა.შ.). (ii) ეკუთვნის თუ არა პუბლიკაცია ან კვლევის გამომცემელი მოცემულ სფეროს; (iii) რამდენად თანხვდება ერთმანეთს პუბლიკაცია ან ჯილდო თავად ავტორის სამეცნიერო წრეს ან დისციპლინას.

მოღვაწეობის ძირითადი ინდიკატორების დამკვიდრება ვიზუალურ და საშემსრულებლო ხელოვნებებში მოითხოვს იმის დადგენას, თუ რას უნდა აღნიშნავდეს “პუბლიკაცია”. მაგალითად, ხელოვნების ნიმუშები, მუსიკალური ნაწარმოებები, ლიტერატურა, სპექტაკლების შექმნა და წარმოდგენა, ცეკვის ქორეოგრაფია, მხატვრული და დოკუმენტური ფილმების წარმოება _ ყველაფერი ეს კვლევისა და კრეატულობის პროდუქტებს წარმოადგენს. ამიტომ მათი გავრცელების ჩვეულებრივი საშუალებები _ გამოფენები, დადგმები და პერფორმანსები _ წარმოადგენს კვლევის წერილობითი პუბლიკაციის ეკვივალენტს და მოღვაწეობის ძირითადი ინდიკატორების სკალის მიხედვით წონის მინიჭებას საჭიროებს. სამეცნიერო სტატიის მსგავსად, წონა შეიძლება მიენიჭოს ნაშრომით შეტანილი წვლილის და მისი კათედრის, ეროვნულ თუ საერთაშორისო აუდიტორიისადმი წარდგენის საფუძველზე.

რას მოელის აკადემიური პერსონალი კვლევითი მოღვაწეობის ძირითადი ინდიკატორებისგან: პერსონალის მოლოდინები რეალისტური უნდა იყოს. ზემოთ მოცემულია ამომწურავი ჩამონათვალი, თუმცა, წარმოუდგენელია, რომ ნემისმიერმა კონკრეტულმა აკადემიურმა მკვლევარმა ერთი სასწავლო წლის მანძილზე ერთ ან ორ კონფერენციაზე მეტად წარმოადგინოს ნაშრომი. შეზღუდული რესურსების პირობებში მოსალოდნელია, რომ აკადემიური პერსონალის უმრავლესობას სამეცნიერო ნაშრომები საქართველოს ფარგლებში გამართულ კონფერენციებზე გააქვს და მათ მხოლოდ მცირე ნაწილს შეუძლია საქართველოს ფარგლებს გარეთ საერთაშორისო კონფერენციებზე წასვლა და დასწრება. იგივე შეიძლება ითქვას სამენიერო სტატიების შესახებ, რომლებიც, ძირითადად, ქართულ გამოცემებში ქვეყნდება. მეცნიერი ერთი სასწავლო წლის მანძილზე იშვიათად თუ მოახერხებს ორზე მეტი სტატიის გამოქვეყნებას. ეს მანამდე იქნება ასე, სანამ არ დამკვიდრდება მძლავრი და კარგად დაფინანსებული კვლევის კულტურა. ვინაიდან მეცნიერთა უმრავლესობა სამეცნიერო კარიერის მანძილზე მხოლოდ ერთ ან ორ მნიშვნელოვან წიგნს აქვეყნებს, მათ უფრო ხშირად შეუძლიათ მთლიანი ტექსტის ცალკეული ნაწილების დაწერა, თუმცა, არ არის აუცილებელი, რომ ამან ყოველწლიური სახე მიიღოს.

სამეცნიერო კვლევის გრანტები და კონტრაქტები პროფესორებისა და ასოცირებული პროფესორებისთვის უფრო ხელმისაწვდომია, ვიდრე ასისტენტ-პროფესორისთვის, თუმცა, ეს უკანასკნელნი შეიძლება უკეთესი მაჩვენებლებით ხასიათდებოდნენ მოღვაწეობის ძირითადი ინდიკატორების მიხედვით, როგორც პირველთა მიერ მოპოვებული გრანტით დაფინანსებული პროექტის ასისტენტები. მიუხედავად იმისა, რომ გრანტებისთვის ან კონტრაქტებისთვის მოღვაწეობის ძირითადი ინდიკატორები, რაც წელიწადში ერთხელ და უფრო ხშირად ხორციელდება, ყოველწლიურად გრანტის/კონტრაქტის სახით უნდა ნაზღაურდებოდეს, არ უნდა არსებობდეს ყოველწლიური გრანტის ან კონტრაქტის მოლოდინი.

აქედან გამომდინარე, ალბათ, უფრო რეალისტური იქნება პუბლიკაციებით წელიწადში 15-20 ქულის დაგროვების დაგეგმვა, ზემოთ მოცემული ჩამონათვლის მიხედვით (მაგალითად, ერთი ნაშრომის ქვეყნის ფარგლებში კონფერენციაზე წარდგენა _ 6 ქულა და წყვილში გადამოწმებული 2 სტატია ქართულ ჟურნალში _ 14 ქულა, ჯამში _ 20 მოღვაწეობის ძირითადი ინდიკატორის ქულა). აქ მოცემულია რაციონალური მინიმალური მოლოდინი უნივერსიტეტის, როგორც თანამედროვე კვლევითი ინსტიტუტის, განვითარების მოცემულ ეტაპზე. გარდა ამისა, უნდა მოველოდეთ, რომ პროფესორი ან ასოცირებული პროფესორი იქნება იმ კვლევითი ჯგუფის შემადგენლობაში, რომელიც, სულ მცირე, ერთ კვლევით გრანტს ან კონტრაქტს მოიპოვებს სამწლიანი პერიოდის მანძილზე. შედეგად გრანტებიდან/კონტრაქტებიდან სამ წელიწადში საშუალოდ, სულ მცირე, მოღვაწეობის ძირითადი ინდიკატორის 5 ქულა შეიძლება დაემატოს.

უნივერსიტეტთა უმრავლესობა საშუალებას აძლევს აკადემიურ პერსონალს, რომ მოღვაწეობის ძირითადი ინდიკატორების ქულები გადაანაწილოს სამიდან ხუთ წელზე. ამით ერთი კონკრეტული წლის ნაკლებად ინტენსიური მოღვაწეობა კომპენსირდება სხვა წლებში მაღალი პროდუქტულობით. შესაბამისად, სამ წელიწადში, სულ მცირე, კვლევაში  მოღვაწეობის ძირითადი ინდიკატორის 60 ქულის (პუბლიკაციები და გრანტები/კონტრაქტები), როგორც მინიმალური მოლოდინის, მოთხოვნა, სრულიად რაციონალური საწყისი მოთხოვნაა ასოცირებული პროფესორებისა და პროფესორებისთვის. ასისტენტ-პროფესორები, როგორც წესი, მუშაობენ სადოქტორო ნაშრომზე და შეიძლება უფრო მეტი საკონსულტაციო დატვირთვა ჰქონდეთ, ვიდრე უფრო მაღალი რანგის მეცნიერთა უმრავლესობას, ამიტომ მათ შედარებით ნაკლები მოეთხოვებათ, ვთქვათ,  7-10 ქულა წელიწადში და ჯამში 25 ქულა სამი წლის მანძილზე.

შეიძლება დაჯამდეს და გასაშუალოვდეს თითოეული თანამშრომლის მოღვაწეობის ძირითადი ინდიკატორები, რაც კათედრებისა და ფაკულტეტების სამეცნიერო-კვლევითი მოღვაწეობის სურათს მოგვცემს. ხარისხის დაზღვევის თვალსაზრისით, ნაკლებად წარმატებული ინდივიდები, კათედრები და ფაკულტეტები მწირი კვლევითი პროდუქტულობით ხასიათდებიან და პერსონალის მოღვაწეობის, კათედრების, ან ფაკულტეტების მორალური მდგომარეობის ან ხელმძღვანელობის გადასინჯვას საჭიროებენ.

თემებისა და დისერტაციების სუპერვიზირება: მეცნიერთა მომავალი თაობის განათლება და განვითარება უნივერსიტეტში მოღვაწე მეცნიერთა განსაკუთრებულ პასუხისმგებლობას წარმოადგენს. სამეცნიერო-კვლევითი უნარ-ჩვევების, მეთოდების და მათი პრაქტიკული გამოყენების დაუფლება, ასევე, სათანადოდ წერისა და ნაწერების გამოქვეყნების ჩვევების განვითარება სამეცნიერო ცხოვრების მნიშვნელოვანი მხარეა. სუპერვიზორებს სჭირდებათ მკაფიო დირექტივები, თუ რას მოელის უნივერსიტეტი მათგან, როგორც სამეცნიერო ხელმძღვანელებისგან. ეს არის სუპერვიზორებისა და სტუდენტების მოვალეობები, დროის ნებისმიერ მომენტში ეფექტიანად სუპერვიზირებული სტუდენტების რაოდენობა, სტუდენტების პროექტების შექმნისა და დამტკიცების (სანქცირების) პროცედურები, რომლებიც იძლევა გარანტიას, რომ პროექტი განხორციელებადია და რომ სტუდენტს ხელეწიფება მისი შესრულება დადგენილ დროში. უნდა არსებობდეს შემოთავაზებული კვლევითი პროექტის დეტალური გეგმა, რომელსაც კათედრა მისაღებად და ეთიკურად მიიჩნევს და ამტკიცებს (დოქტორის ხარისხის შემთხვევაში ამტკიცებს უნივერსიტეტიც); წინასწარ განსაზღვრული ვადები, რეგულარული სუპერვიზორული შეხვედრების განრიგი, სტუდენტის პროექტის წინსვლის მონიტორინგი, რაც აისახება კათედრის ხარისხის უზრუნველყოფის სამსახურისა და უნივერსიტეტის ხარისხის უზრუნველყოფის სამსახურის სახელზე შედგენილ სისტემატური ხასიათის მოხსენებებში; ასევე, უნდა არსებობდეს პროცედურები, რომლებიც გამოავლენს და მოაგვარებს სათანადო პროგრესის არარსებობას, სუპერვიზორისა და სტუდენტის ურთიერთობის რღვევას და წამოჭრილ უთანხმოებებს. მოღვაწეობის ძირითადი ინდიკატორების გამოყენება შესაძლებელია სტუდენტის სამეცნიერო-კვლევითი საქმიანობის წარმატებული სუპერვიზირების შემთხვევაში. ეს შეიძლება იყოს ყოველი სასწავლო წლის მანძილზე სუპერვიზიაზე აყვანილი სტუდენტების რაოდენობა; სუპერვიზირების რაოდენობა სასწავლო წლის დასასრულისათვის; ერთი სუპერვიზორის პასუხისმგებლობის ქვეშ მყოფ სტუდენტთა რაოდენობა, რომლებიც ასრულებენ კვალიფიკაციას/კვლევით პროექტებს დადგენილ ვადებში და იმ სტუდენტთა რაოდენობა, რომლებიც ამას სამეცნიერო ხარისხის მოპოვებისთვის დადგენილი ვადების დასაშვები დროით გადაცილების პირობებში აღწევენ.

მაგალითად, ერთი მეცნიერისთვის მოღვაწეობის ძირითადი ინდიკატორები მაგისტრანტების და დოქტორანტების თემის/დისერტაციის სუპერვიზირებისთვის შეიძლება იყოს:

· მოღვაწეობის ძირითადი ინდიკატორების 1 ქულა თითოეული მაგისტრანტის თემის სუპერვიზირებისათვის.

· მოღვაწეობის ძირითადი ინდიკატორების 5 ქულა თითოეული მაგისტრანტისთვის, რომელმაც დადგენილ ვადაში დაასრულა თემა და შეასრულა ყველაფერი, რაც საჭიროა მაგისტრის ხარისხის მისაღებად.

· მოღვაწეობის ძირითადი ინდიკატორების 0.5 ქულა თითოეული მაგისტრანტისთვის, რომელმაც დადგენილ ვადაზე 3 თვის დაგვიანებით მიიღო მაგისტრის ხარისხი.

· მოღვაწეობის ძირითადი ინდიკატორების 0 ქულა თითოეული დასრულებისთვის, რომელიც 3 თვეზე მეტი ხნით სცილდებოდა დადგენილ ვადას.

· თემაზე მომუშავე სტუდენტზე სუპერვიზიის წარუმატებლობის შემთხვევაში დაგროვილ ქულებს აკლდება 10 ქულა.

· მოღვაწეობის ძირითადი ინდიკატორების 2 ქულა თითოეული დოქტორანტის დისერტაციის სუპერვიზირებისათვის. 

· მოღვაწეობის ძირითადი ინდიკატორების 10 ქულა თითოეული დოქტორანტისათვის, რომელმაც დადგენილ ვადაში დაასრულა დისერტაცია და შეასრულა ყველაფერი, რაც საჭიროა დოქტორის ხარისხის მისაღებად.

· მოღვაწეობის ძირითადი ინდიკატორების 2 ქულა თითოეული დოქტორანტისათვის, რომელმაც დადგენილ ვადაზე 3 თვის დაგვიანებით მიიღო დოქტორის ხარისხი.

· მოღვაწეობის ძირითადი ინდიკატორების 0.5 ქულა თითოეული დოქტორანტისათვის, რომელმაც დადგენილ ვადაზე 3-დან 6 თვემდე შუალედში მიიღო დოქტორის ხარისხი.

· მოღვაწეობის ძირითადი ინდიკატორების 0 ქულა იმ დოქტორანტებისთვის, რომელტაც 6 თვეზე მეტი ხნით გადააცილეს დოქტორის ხარისხის მიღების დადგენილ ვადას.

· დისერტაციაზე მომუშავე დოქტორანტზე სუპერვიზიის წარუმატებლობის შემთხვევაში დაგროვილ ქულებს აკლდება 20 ქულა.

მოღვაწეობის ძირითადი ინდიკატორების ქულების ასეთი განაწილება სტიმულს აძლევს სამეცნიერო ხელმძღვანელებს, მეთვალყურეობა გაუწიონ და უზრუნველყონ, რომ მათი სუპერვიზიის ქვეშ მყოფმა სტუდენტებმა თემები და დისერტაციები დადგენილ ვადებში დაასრულონ. ზემოთ მოცემული ჩამონათვალიდან ცხადად ჩანს, რომ მნიშვნელოვანი ქულები იკარგება, როდესაც სტუდენტს დადგენილი ვადების გადაცილების საშუალება ეძლევა. მოღვაწეობის ძირითადი ინდიკატორების ქულები განხორციელებული სუპერვიზიისათვის დაბალია, რათა არ უბიძგოს პერსონალს, რომ სუპერვიზირებისთვის მხოლოდ იმიტომ აიყვანოს დიდი რაოდენობით სტუდენტები, რომ ქულები დააგროვონ და არ გაითვალისწინონ, თუ რამდენად შეუძლიათ ამ სტუდენტების ბოლომდე (ხარისხის მიღებამდე) სუპერვიზირება. თუმცა, დიდი რაოდენობით ქულები იკარგება წარუმატებელი სუპერვიზიის (ანუ როდესაც ვერ ხერხდება თემის ან დისერტაციის დასრულება) შედეგად. ეს ნიშნავს, რომ არსებობს მნიშვნელოვანი დაბრკოლება იმ სუპერვიზორებისთვის, რომელთა სტუდენტები ვერ ასრულებენ თემას ან დისერტაციას დადგენილ ვადებში ან საერთოდ ვერ ასრულებენ მას.

თემებისა და დისერტაციების შემოწმება (მოდერაცია): ხარისხის დასაზღვევად საჭიროა, რომ გადამოწმდეს ყველა თემა და დისერტაცია. სამაგისტრო ნაშრომებს აფასებს სუპერვიზორი და, სულ მცირე, შესაბამისი კვალიფიკაციის მქონე კიდევ ორი სხვა თანამშრომელი. თითოეული შემფასებელი წერს მოხსენებას თემის შინაარსისა და ხარისხის შესახებ, განიხილავს რა კვლევის მიმოხილვასა და შესავალს, მეთოდოლოგიასა და პროცედურებს, ანალიზსა და შედეგების წარმოადგენას, მიღებული მონაცემების განხილვასა და დასკვნებს. ასევე, ფასდება გადმოცემის ხარისხი და მიღებული შედეგების მნიშვნელოვნება. ვინაიდან სამაგისტრო ნაშრომი წარმოადგენს სამეცნიერო-კვლევითი პროექტის განხორციელების პირველ დამოუკიდებელ მცდელობას, ჩვეულებრივ, ის შეიძლება ხშირად ან პირდაპირ იმეორებდეს უკვე არსებულ კვლევას და არ იძლეოდეს ახალ ან უნიკალურ აღმოჩენას ან თეორიას. ზოგიერთი უნივერსიტეტი ყველა სამაგისტრო ნაშრომს გარე გამომცდელებთან გზავნის სხვა რეგიონალურ უნივერსიტეტში შეფასებისა და კომენტირებისთვის. საბოლოო ნიშანს, როგორც წესი, წერს შიდა შემფასებელი (მოდერატორი), რომელიც ითვალისწინებს გარე შემფასებლის (მოდერატორის) კომენტარებს.

სადოქტორო დისერტაცია ზეპირი განხილვისა და გამოცდის საგანია, რაც უზრუნველყოფილია საქართველოს კანონით უმაღლესი განათლების შესახებ (მუხლი 30) Sesamowmebelia. ეს ეხება დოქტორის ხარისხების ორივე _ გარე და შიდა _ შეფასებას (მოდერაციას). ცნობილია, რომ დოქტორის ხარისხი უმაღლესი ხარისხია, რომელსაც გასცემს უნივერსიტეტი. იგულისხმება, რომ კანდიდატებისთვის, ვინც იღებს ამ ხარისხს, მაღალი სტანდარტები უნდა არსებობდეს, რათა უნივერსიტეტმა ეროვნული და საერთაშორისო ნდობა შეინარჩუნოს. უნივერსიტეტის ინტერესებში შედის, რომ რაც შეიძლება მეტი კანდიდატის გამომცდელ კომისიაში შედიოდნენ გარედან მოწვეული გამომცდელები და რომ უპირატესობა მიენიჭოს იმ მეცნიერებს, რომლებიც აღიარებული საერთაშორისო უნივერსიტეტებიდან იქნებიან მიწვეულნი. 

დოქტორობის კანდიდატთა გამოცდისას მნიშვნელოვანია, რომ გარედან მოწვეულმა გამომცდელებმა გამოთქვან თავიანთი მოსაზრებები, რადგანაც ეს ხდება გარე, ხშირად საერთაშორისო სტანდარტებით, რომლის დამკვირდებასაც ცდილობს უნივერსიტეტი. ვინაიდან გარედან მოწვეული გამომცდელების საგამოცდო კომისიაში ჩართვა ძვირადღირებული შეიძლება იყოს, ზოგიერთი უნივერსიტეტი გზავნის დისერტაციებს საერთაშორისო გამომცდელებთან და სთხოვს მათ კანდიდატისთვის განკუთვნილი შეკითხვების გამოგზავნას. ამ შეკითხვებს მისი სახელით უმაღლესი სამეცნიერო ხარისხების კომიტეტის და/ან უნივერსიტეტის ხარისხის უზრუნველყოფის სამსახურის წევრი პროფესორი სვამს. გარედან მოწვეული გამომცდელი, ასევე, იძლევა წერილობით ანგარიშს, სადაც აღნიშნულია მისი მოსაზრება დისერტაციის მიერ გამოცდის გავლის, ნაშრომის გადახედვის საჭიროების თუ ჩავარდნის თაობაზე.
6. ადმინისტრირებისა და მოღვაწეობის ძირითადი ინდიკატორების ადმინისტრირების შეფასება: ვინაიდან აკადემიური ადმინისტრირების განხორციელება ხშირად პრორექტორს, დეკანებს, დეკანის თანაშემწეებს, კათედრის გამგეებსა და უნივერსიტეტის სხვადასხვა კომიტეტებში არჩეულ მეცნიერ-თანამშრომლებს უწევთ, მრავალი უნივერსიტეტი ადმინისტრაციული პროდუქტულობის და მოღვაწეობის ძირითადი ინდიკატორების ქულების მინიჭების შეფასებასაც აწარმოებს. ამით გადაისინჯება მოღვაწეობის ხარისხის უზრუნველყოფა და ხდება სწავლების და/ან კვლევითი მოღვაწეობის ძირითადი ინდიკატორების ქულების მოპოვების შესაძლებლობის არქონის კომპენსირება. მოღვაწეობის ძირითად ინდიკატორებს თავისი წონა გააჩნია, ამიტომ რაც უფრო მეტია ადმინისტრაციული დატვირთვა და პასუხისმგებლობა, მით მეტია მოღვაწეობის ძირითადი ინდიკატორების მაჩვენებელი. მაგალითად, პრორექტორმა უნდა მიიღოს ადმინისტრაციული მოღვაწეობის ძირითადი ინდიკატორების 10 ქულა, დიდი ფაკულტეტის დეკანმა _ 9 ქულა, საშუალო ზომის ფაკულტეტის დეკანმა _ 8 ქულა, პატარა ფაკულტეტის დეკანმა კი _ 7 ქულა. დეკანის თანაშემწემ უნდა მიიღოს 4-6 ქულა (დამოკიდებულია დატვირთვაზე), უნივერსიტეტის კომიტეტის წევრებმა _ 3-6 ქულა (დამოკიდებულია პასუხისმგებლობასა და დატვირთვაზე).
ხარისხის დაზღვევის მიზნით, ფაკულტეტის დეკანმა ყოველწლიურად უნდა გადაამოწმოს თითოეული აკადემიური ადმინისტრატორის საქმიანობა. ეს უნდა მოიცავდეს მათი მოღვაწეობის სტანდარტის, ეფექტიანობის, ამოცანების შესრულების, შეხვედრებზე რეგულარულად დასწრების, ფაკულტეტსა და უნივერსიტეტში შეტანილი წვლილის და დაკისრებული მოვალეობის შესრულების შეფასებას. ასევე, უნდა გადამოწმდეს დეკანების საქმიანობაც, რაც უნდა მოიცავდეს ფაკულტეტის აკადემიური (სასწავლო) მოღვაწეობის შეფასებას. ეს, თავის მხრივ, გულისხმობს შენარჩუნებისა და დასრულების მონაცემების, აკადემიური პერსონალის სასწავლო და კვლევითი საქმიანობის პროდუქტულობისა და ა.შ. შეფასებას.

7. დასკვნები: ხარისხის დაზღვევის აღწერილი პროცედურები მხოლოდ ნაწილია იმ მთლიანი სქემისა, რომლის განხორციელებაც უნივერსიტეტის პასუხისმგებლობას შეადგენს. მათ უნდა განამტკიცებდეს: (ა) ხარისხის დაზღვევის წერილობითი დოკუმენტები, სადაც მოცემულია პასუხისმგებლობები, პროცედურები და ანგარიშის წარდგენის მოთხოვნები; (ბ) პერსონალისთვის და სტუდენტებისთვის განკუთვნილი სამეცნიერო ხარისხისა და პროგრამის თავისუფლად ხელმისაწვდომი სახელმძღვანელოები; (გ) სისტემები და დებულებები, რომლებიც უზრუნველყოფს ხარისხის დაზღვევის პროცედურების შესრულებასა და დაცვას. ასევე, უნდა არსებობდეს შემოწმებისა და ბალანსირების სისტემა, რათა უზრუნველყოფილი იყოს (ა) პერსონალის სისტემატური შეფასება; (ბ) ამ შეფასებებისა და ანგარიშების სწორად და სამართლიანად შედგენა; (გ) უნარ-ჩვევების და უკეთესად სწავლებასთან და კვლევის უნარებთან დაკავშირებული ცოდნის გაუმჯობესებისა და განვითარების შესაძლებლობები; (დ) ტექნოლოგიური საშუალებები; (ე) დამაკმაყოფილებელი სწავლებისა და სამეცნიერო კვლევის მხარდამჭერი ფონდები და (ვ) მასტიმულირებელი წახალისებები და ჯილდოები აკადემიური პერსონალისთვის სწავლებისა და სამეცნიერო კვლევის მაღალი ხარისხის აღსანიშნავად. 
მოღვაწეობის ძირითადი ინდიკატორების მონაცემები პერსონალის სწავლების, სამეცნიერო კვლევის და ადმინისტრაციული საქმიანობის შესახებ უნდა ქმნიდეს ხარისხის დაზღვევის ნაწილს, რომლითაც ფასდება თითოეული მეცნიერ-თანამშრომელი, კათედრა და  ფაკულტეტი. გარდა ამისა,  ცალკეული პედაგოგის მიერ განხორციელებული სწავლების, კვლევისა და ადმინისტრირების მიმართ შეიძლება მოღვაწეობის ძირითადი ინდიკატორების გამოყენება, რითაც მიიღება ინფორმაცია პერსონალის ტრენინგისა და პროფესიული განვითარების, ანაზღაურებისა და საზღვარგარეთ სასწავლებლად წასული მეცნიერ-თანამშრომლების შესახებ. კათედრისა და ფაკულტეტის მოღვაწეობის ძირითადი ინდიკატორები შეიძლება, ნაწილობრივ, იძლეოდნენ მონაცემებს წარმომადგენელთა საბჭოში (სენატში), სამეცნიერო საბჭოსა და პარლამენტში ანგარიშის წარდგენისთვის; ასევე, ფაკულტეტებისა და კათედრების საქმიანობის გადამოწმებისას ეს ინდინატორები შეიძლება გამოყენებულ იქნას უნივერსიტეტის ძლიერი და სუსტი მხარეების გამოსავლენად.

ეფექტიანი და სამართლიანი ხარისხის დაზღვევის, მოღვაწეობის ძირითადი ინდიკატორებით შეფასების და კათედრებისა და ფაკულტეტების დონეებზე გადასინჯვის სისტემების განვითარებით შესაძლებელია საუნივერსიტეტო კურსების, პროგრამების, ხარისხებისა და კვლევის პროდუქციის ზოგადი სიჯანსაღისა და ხარისხის გაუმჯობესება. ეს მხოლოდ მაშინ მიიღწევა, თუ გამოყენებული საზომები ვალიდური და სანდოა, შემსრულებლები კი _ უკიდურესად ყურადღებიანნი. ასევე, საჭიროა, რომ არ იყოს იოლი მათი გვერდის ავლა ან შეცდომაში შეყვანა უპრინციპო მეცნიერ-თანამშრომლების ან ადმინისტრატორების მიერ.

� Quality Assurance.


� Key Performance Indicators.


� Quality Provision service _ xarisxis uzrunvelyofis samsaxuri. termini iTargmna sawarTvelos kanonSi umaRlesi ganaTlebis Sesaxeb gamoyenebuli da ganmartebuli terminis Sesatyvisad (muxli 2, h22; muxli 25 da 31) (mTargmnelis SeniSvna).


� avtors gamoyenebuli aqvs moderation “Sefasebis” mniSvnelobiT. amitom qarTul TargmanSi es termini iTargmna, rogorc “Sefaseba”. Sesabamisad, moderator iTargmna, rogorc “Semfasebeli”; Tumca, sadac gvxvdeba assessments moderation _ sityva-sityvis “Sefasebebis Sefaseba”, iq darCa inglisuri varianti “moderacia” (mTargmnelis SeniSvna).


� “Students may vote whith their feet” _ avtoris mier gamoyenebuli idioma, romelic pirdapir aris naTargmni (mTargmnelis SeniSvna).

